           Коми Республикаса Юралысь Вячеслав Гайзер ветліс Сыктывкарса Улыс Чов посёлокын челядьӧс видзанін стрӧитанінӧ.  Челядьӧс выль видзанінӧ вермасны ветлыны 120 ныв-зонпосни.

           Челядьӧс школаӧдз выль видзанін бырӧдас посёлокын челядьӧс видзанінъясӧ ӧчередьяс, а сідзжӧ чинтыштас Сыктывкарлӧн Эжва районса учреждениеясӧ ветлысь ныв-зонпоснилысь лыдсӧ.  Уджсӧ помаласны  тавося лӧддза-номъя тӧлысь помын либӧ сора тӧлысь заводитчигӧн. Стрӧитчӧмыс нуӧдсьӧ муниципальнӧй сьӧмкуд тшӧт весьтӧ, сэтысь  торйӧдӧма та вылӧ 82 миллион гӧгӧр шайт сьӧм.

           Стрӧитчанінын кыпӧдӧма нин челядьӧс видзанінлысь корпус, помӧдз  нин сійӧс вевттьӧма да нуӧдӧма керка банладоркӧд йитчӧм уджъяс, сувтӧдӧма шоныд сетан система. Ӧні вӧчӧны пытшкӧсса уджъяс.

           Коми Республикаса Юралысь торйӧн сувтліс челядьӧс видзанін гӧгӧр мутас мичмӧдӧм вылӧ. Кыдзи эскӧдіс стрӧитчан компанияса юрнуӧдысь, став уджыс лоӧ вӧчӧма урчитӧм кадколастӧ. «Медводз, колӧ вӧчны уджсӧ колана ногӧн. Выль велӧдчан воӧдз эм на кадыс сы вылӧ, медым мичмӧдны мутассӧ»,- тӧдчӧдіс Вячеслав Гайзер.

           Коми Республикаса Юралысь шыӧдчис Сыктывкарлӧн администрацияса юрнуӧдысь Иван Поздеев дорӧ юалӧмӧн, кутшӧма мунӧ уджыс челядьӧс асшӧра видзанінъяс котыртӧмкӧд.

          - Ті шулінныд, мый татшӧм опытыс республикаса юркарын эм нин. Веськӧдлан котырлӧн заседание дырйи, коді лоӧ пекничаӧ, ми кутам сёрнитны Коми Республикаын школаӧдзса велӧдӧм ӧніяӧдӧм йылысь. Кора дасьтыны торъя вӧзйӧмъяс кузя юӧр, медым позис сійӧс сетны мукӧд муниципалитетлы. Тайӧ материалӧ вермасны пырны оз сӧмын челядьӧс татшӧмсяма видзанінъяс котыртысьяскӧд ӧтувъя удж йылысь примеръяс, но и асшӧр удж нуӧдысьяс да канму костын ёртасян, мам-батьӧн мынтысян рӧштшӧт механизмъяс да мукӧд лӧсялана юалӧм. Тайӧ зэв коланатор, мый оз позь кольны бокӧ, - шыӧдчис Иван Поздеев дорӧ Вячеслав Гайзер.

          Сідзжӧ Коми Республикаса Юралысь ветліс Карл Маркс улича вылын поликлиникалысь выль стрӧйба стрӧитанінӧ. Стрӧитчӧмын медводдза тшупӧдсӧ  помалӧма - вӧчӧма стрӧйбалысь кӧрӧб, нюжӧдӧма шоныд сетанін. Матысса кадӧ заводитасны вӧчны жыръясын пытшкӧсса уджъяс  да ваясны оборудование. Кыдзи тӧдчӧдіс Иван Поздеев, тайӧ поликлиникаӧ вуджасны медицина службаяс, кодъяс  водзынджык вӧліны Бабушкин уличвывса зданиеын.

               «Тані пӧшти кык пӧв ыджыд плӧшадьыс, мый сетас позянлун уджавны  бур да нормаясӧн урчитӧм лӧсялана условиеясын.  Таысь ӧтдор, ми туялім поликлиникалысь важ стрӧйбасӧ, - сійӧ лӧсялӧ водзӧ вылӧ уджлы. Ми кӧсъям меститны сэтчӧ ӧткымын ведомствояс да службаяс, кодъяс ӧнія кадӧ меститчӧны челядьӧс видзанінъясын. Тайӧс олӧмӧ пӧртӧм бӧрын аддзам ӧткымын петан туй. Колана проект да лӧсялана техническӧй документъяс дасьтыссьӧны нин»,- юӧртіс Коми Республикаса Юралысьлы Иван Поздеев.

